Nafarroako Parlamentuko Mahaiak, 2017ko martxoaren 20an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Guzmán Miguel Garmendia Pérez jaunak aurkezturiko mozioa, zeinaren bidez Nafarroako Gobernua premiatzen baita zuzenean osa ditzan ordezko energiekiko ibilgailuak erosteko laguntzak emateko planetan Espainiako Gobernuak aurreikusten dituen laguntzak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroako Alderdi Sozialista parlamentu-taldeko eledun Guzmán Garmendia Pérez jaunak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko.

Ibilgailu elektrikoak, oro har, eta auto elektrikoak, bereziki, ez dute behar bezalako babesik jasotzen beren garapenerako, kontuan hartuta izaera jasangarrikoak direla, energia-politika arrazoizko batekin bat. Automobilgintzan gertatzen ari den bilakaeraren ondorioz, eta sektoreko mundu mailako buruzagi nagusietako baten arabera, “datozen 10 urteotan azken 100 urte guztietan baino aldaketa handiagoa izanen da”.

Gai honen inguruan bi alderdik kezkatzen gaituzte: batetik, erabilera sustatzeak; eta bestetik, Nafarroarentzat –automobilgintza sektorearekin lotura ekonomiko oso handia baitu– automobil horiek fabrikatzeak eskaintzen duen aukeraz baliatzea, goiz ala berandu gaur egungo parkea erabat ordezkatuko dutelako.

Nafarroako industria arloak arreta eman behar dio osagai eta modelo elektrikoen fabrikazioa erakartzeari, besteak beste autoak, furgonetak, motorrak eta bestelako formatuak. Horrela, saihestuko dugu irla baten antzera gera gaitezen, trakzio-bide gisa erregai fosileko motorra darabilten modeloak fabrikatzen.

Garai berriei egokitutako industria-sustapeneko politika bat, gai horren erdigunean kokatua, mundu mailan fabrikatzaileekin koordinatua eta, toki mailan, ezarrita dauden enpresekin eta Automobilgintza Klusterrarekin. Horiexek izan beharko dira jarraitu beharreko ildoak, tren hori ez galtzeaz harago, aitzindari izateko Nafarroarentzat, lehen adierazi dugun bezala, aukera handia izan daitekeen eremu horretan.

Eredugarri izatearren eta herritarren eskaerari erantzutearren ibilgailuetarako bultzada-sistema hori sustatzeari begira, Nafarroak landu behar ditu herritarren ideietan sustapen hori eragozten duten arrazoiak, eta saiatu herritarrek kontuan har dezaten ibilgailu elektrikoen erosketa, ibilgailu familiarra edo partikularra erosteko unea iristen denean.

Horiek horrela, beharrezkoa bada ere, ibilgailu elektrikoa erosteko esleipen publikoa ez da hura sustatzeko bide bakarra. Beste inguruabar batzuk bildu behar dira erabilera hori gizarteratzeko; esaterako, gaueko energia berriztagarriaren soberakinaren biderapen bat bultzatzea, behar den kargatzerako elektrizitate-kostuaren gutxieneko tarifak eskaintzeko.

Era berean, Nafarroan ibilgailu elektrikoa sustatzeko, abian jarri behar da errekarga-puntuen ezarpen normalizatua, eta instalazio publiko, pribatu eta partikularretarako oztopoak ezabatu. Era berean, esparru honetan I+Gren eta industriaren babesa behar da, Nafarroak automobilgintzaren arloan jadanik daukan posizionamendu interesgarria baliatuz, horri euts diezaion motorra elektrikoa denean ere. Administrazioaren arloan, ezinbestekoa da estamentu ezberdinen arteko koordinazioa, halatan orokor bihurtze aldera, esate baterako, araututako aparkalekuen doakotasuna, autopistetako bidesariak, bestelako tasak eta zergak, eta are ordutegi eta eremu jakin batzuetan zirkulazio-baimena ibilgailu horiek eta ez besteek izatea.

Egia da Nafarroan PFEZari buruzko foru legeak, 62. artikuluan –kenkariak–, kontuan hartzen duela % 15eko kenkaria mota horretako ibilgailuen edo haien eratorrien erosketan. Hala ere, gure ustez, portzentaje hori bikoiztu beharko litzateke eta % 30era iritsi. Horrela, Nafarroa aitzindaria izanen litzateke, eta industriarendako eredugarria halaber, Foru Komunitatea gogaidetzat jo dezan.

Espainian Gobernuak MOVEA planaren bidez banatu zituen laguntza horiek. Hasiera batean aurreikusita zegoen partikularrendako zuzeneko laguntza 5.500 eurorainokoa izatea, eta 1.000 eurokoa, errekarga-puntua egokitzeko. Enpresendako laguntza ere badago, baina zenbatekoa 4.000 euroraino murriztu da.

Horregatik guztiagatik, Nafarroako Alderdi Sozialista parlamentu-taldeak honako erabaki proposamen hau aurkezten du:

Nafarroako Parlamentuak Nafarroako Gobernua premiatzen du:

– Zuzenean osa ditzan ordezko energiekiko ibilgailuak eroste eta ibilgailu elektrikoen errekarga-puntuak ezartze aldera Espainiako Gobernuak dituen planetan jasotako laguntzak, Nafarroan teknologia hori erosten duten guztientzat.

– % 30eraino igo dezan Pertsona Fisikoen Errentaren gaineko Zergari buruzko Foru Legearen 62. artikuluaren 13. puntuan jasotzen den kenkariaren portzentajea.

– Ibilgailu elektrikoen garapenera bideratutako I+G proiektuen dinamizazioa babes dezan, pizgarriak emanez enpresen inbertsiorako eta Nafarroan arlo horretako ekintzailetza-proiektuak lehenetsiz, etorkizuneko automobilgintzako lidergoa eskuratze aldera.

– Foru Komunitatean inplikatutako eragileekin (fabrikatzaileak, industria lagungarria, Automobilgintza Klusterra, gizarte-eragileak, herritarrak eta ukitutako gainerakoak) estrategia global bat koordina dezan, Nafarroa teknologia garbi horren erakargarritasunaren erdigunean kokatuko duena.

– Karga-puntu publikoen mapa bat sor dezan, ibilgailu elektrikoen hornidura normaltasunez egin ahal izatea bermatzeko.

– Audenasarekin negozia dezan ibilgailu horiek AP-15ean doan zirkulatzea.

– Herritarren artean teknologia horren ezagutza susta dezan, haren hedapena erakundeen komunikazioan txertatuz eta hezkuntza-komunitatea inplikatuz.

